
ABSTRAK 

 

 

 

Kajian ini bertujuan menilai keberkesanan pelaksanaan program My Kampung My Future 

(MKMF) dan  membangun  kerangka  pelaksanaannya dengan  menggunakan  pendekatan 

model penilaian KIPP meliputi empat dimensi iaitu konteks, input, proses dan produk rekaan 

Stufflebeam (1970). Pendekatan  bagi  kajian  ini  adalah  kaedah  tinjauan yang meliputi  

instrumen soal selidik dan protokol temu bual. Kajian ini menggunakan kaedah  persampelan 

rawak mudah yang merangkumi tujuh buah negeri di Malaysia. Seramai 212 orang peserta 

MKMF terlibat dalam  kajian kuantitatif manakala 18 orang terlibat dengan kajian temu bual 

sebagai data sokongan. Kerangka pelaksanaan program ini meliputi dimensi konteks yang 

menekankan aspek persekitaran iaitu dari sudut kesesuaian objektif dengan tujuan program, 

pengetahuan dan kemahiran serta minat peserta MKMF (min=4.04, sisihan piawai=0.572). 

Dimensi input pula berkaitan sudut peranan peserta, peralatan, kemudahan dan peruntukan  

kewangan serta pencapaian  matlamat dalam program MKMF (min=3.84, sisihan 

piawai=0.663). Berkaitan dimensi proses mencakupi sudut strategi pelaksanaan dalam 

mencapai objektif program MKMF  (min=3.90, sisihan piawai=0.569). Akhir sekali dimensi 

produk melibatkan sudut  pencapaian objektif program MKMF (min=3.91, sisihan 

piawai=0.607).  Maka jelas menunjukkan bahawa keperluan  kepada kerangka pelaksanaan 

program MKMF adalah sangat diperlukan. Kerangka pelaksanaan program MKMF boleh 

digunakan sebagai panduan dalam  pelaksanaan program agar lebih berkesan dan  melakukan 

penambahbaikan berterusan. Ia juga dapat menyediakan  maklumat untuk  menggalakkan 

penglibatan golongan belia dalam  sektor pertanian dalam  usaha  menjamin kecukupan 

sumber bekalan makanan.  

THE EFFECTIVENESS OF IMPLEMENTATION MY KAMPUNG MY FUTURE 

PROGRAM IN MALAYSIA 

 

ABSTRACT 

 
 

This study aimed to evaluate the effectiveness of  implementation MKMF (My Kampung My 

Future) program and  develope framework using KIPP evaluation model as an approach 

covered four dimensions  namely context, input, process and  product by Stufflebeam (1970). 

The approach of this study is a  survey method which included questionnaire and interview  

protocol instruments.This study used a simple random sampling method involving seven 

states in Malaysia. A total of  212 MKMF participants were involved in this quantitative 

study while 18 peoples  involved with an  interview as supplementary data. The 

implementation framework model encompassed a context dimension emphasizing the 

environmental aspects, i.e. from the perspective of objective suitability with purpose of 

program, knowledge and skills as well as the interest of  MKMF participants (mean=4.04, 

standard deviation=0.572). Input dimension was also pertained  to the participants' role, 

equipment, facilities and financial allocation as well as achievement of goals in the MKMF 

program (mean=3.84, standard deviation=0.663). The process dimension embraced the 

implementation strategy in achieving the objectives of the MKMF program (mean=3.90, 

standard deviation=0.569). Lastly is product  dimension  involved the point of achievement 

of the objective of the MKMF program (mean=3.91, standard deviation=0.607). Hence, it is 

clear  that the MKMF  program implementation framework is highly needed. The MKMF 

program implementation framework  can be used as a guideline in the implementation of the 

program to be more effective and for continuous improvements. It can also provide an 

information that encourage the involvement of youths in the agricultural sector  in order to 

ensure adequate supply of food. 

BAB 1 

 

 

 

 

PENGENALAN 

 

 

 

 

1.1 Pendahuluan 

 

Dahulunya sektor pertanian  hanya  memfokuskan kepada pertanian sara diri 

sahaja. Sektor pertanian juga begitu sinonim dengan pengeluaran hasil produk 

makanan serta barangan. Pada peringkat awal fungsi pertanian adalah bertujuan 

untuk memenuhi keperluan asas manusia semata-mata iaitu makanan dan minuman 

(Abdul Rasid, Nurul Ikhwan, Ahmad, Jamaludin dan  Mohd  Zaid, 2009). 

Berikutan kepada peningkatan secara mendadak bilangan jumlah penduduk, maka 

ianya telah berubah kepada bidang perniagaan atau  keusahawanan yang 

menguntungkan dan lumayan. Dalam  pada masa yang sama menjamin kecukupan 

sumber bekalan  makanan dan  mampu  menjana ekonomi serta pendapatan negara. 

Malah turut  merangkumi pelbagai aspek yang berkaitan dengan sektor pertanian.  

Sektor pertanian turut merangkumi banyak aspek seperti dana tanah, 

kepelbagaian pertanian, saiz tanah, pengeluaran sumber pertanian, tenaga buruh, 

kemudahan dan peralatan serta teknologi yang sesuai (Manescu, Mateoc dan  

Mateoc-Sirb, 2014).  Banyak  aspek yang menjadi penyumbang kepada 

keberjayaan dalam sektor pertanian yang juga mampu menjamin kecukupan 

sumber pengeluaran makanan. Sektor pertanian juga turut merangkumi sektor-

sektor seperti sektor penternakan, sektor perikanan, industri pemprosesan  makanan 

dan Industri Kecil dan Sederhana (IKS). Pelbagai usaha kerajaan dalam  

membangunkan  sektor  pertanian dapat dilihat dalam pelbagai dasar yang 

berkaitan kecukupan sumber bekalan makanan. 

 

Pembangunan dalam sektor pertanian adalah berpandukan kepada Dasar 

Agromakanan Negara (DAN) (2011-2020), Dasar Jaminan Bekalan Makanan 

(DJBM) (2008) dan Dasar Komoditi Negara (DKM) (2011-2020) yang 

bermatlamatkan  peningkatan dalam pengeluaran hasil makanan dan eksport 

komoditi industri (Rancangan Malaysia Kesebelas (RMK-11) 2016-2020). Hal 

berkaitan dengan pengeluaran hasil makanan amat penting dalam menjamin 

kesinambungan generasi pada masa hadapan. Ini  adalah  kerana masalah  

kekurangan bekalan  sumber  makanan  boleh menyumbang  kepada  pelbagai gejala 

negatif seperti jangkitan pelbagai penyakit, kekurangan zat makanan malah  

penyebab  kepada  faktor kematian. Dalam  konteks ini pengeluaran  bekalan sumber 

makanan dunia mampu meningkat dan terjamin apabila wujudnya penglibatan 

golongan belia dalam sektor pertanian. Selain mampu menyumbang kepada 

pertumbuhan ekonomi negara.  

Sehubungan  dengan  itu sektor pertanian  merupakan salah  satu elemen 

yang terkandung dalam Bidang  Keberhasilan Utama Ekonomi (NKEA). Sektor 

pertanian turut memberi fokus kepada subsektor yang berpotensi dalam 

meningkatkan  pertumbuhan ekonomi negara. Dalam hal ini antara subsektor-

subsektor  tersebut  adalah  seperti akuakultur, rumpai laut, produk herba bernilai 

tinggi dan buah-buahan  serta sayur-sayuran  yang  juga bertindak sebagai 

pembekal kepada kecukupan sumber makanan (Lembaga Pembangunan Pelaburan 

Malaysia, 2018). Berikutan kepada peningkatan terhadap permintaan secara 

mendadak terhadap  produk-produk tersebut, maka menjadi penyebab utama para 

petani dan  para penternak serta pengeluar-pengeluar bahan makanan untuk 

menjana pendapatan berimpak tinggi. Dalam pada yang sama secara tidak langsung 

mereka telah  menceburi bidang keusahawanan berkaitan sektor masing-masing 

dan mampu menghasilkan produk keluaran sendiri yang bermutu tinggi.  

 

1.2 Latar Belakang Kajian 

 

Berdasarkan Bezu dan Holden (2014) berpendapat bahawa sektor pertanian 

bertindak sebagai tulang belakang negara dan sentiasa relevan dalam arus 

perkembangan semasa dan mampu  menampung  keperluan negara serta masyarakat. 

Namun demikian untuk menceburi sektor pertanian secara komersial semestinya 

memerlukan  ilmu dan kepakaran serta modal yang besar. Dalam konteks ini jelas 

menampakkan bahawa pihak berwajib perlu berganding bahu dalam penyediaan 

pelbagai insentif  menarik bertujuan  memastikan golongan belia berminat 

menceburi sektor pertanian. Seperti contoh penyediaan kemudahan yang bersesuaian 

untuk memulakan perniagaan berkaitan pertanian . Peralatan atau pun teknologi 

yang bersesuaian dan mencukupi untuk kegunaan seharian bertujuan untuk  

memenuhi permintaan pelanggan. Meskipun begitu khidmat nasihat juga amat  

penting dalam  penyelesaian suatu  masalah dan peningkatan aspek pengetahuan 

serta kemahiran yang bertujuan menjamin kecukupan sumber bekalan makanan.  

 

Pengabaian  terhadap industri tanaman  makanan  telah berlaku sejak negara 

memfokuskan  kepada sektor perindustrian Federal Agricultural Marketing 

Authority (FAMA, 2016). Namun kerajaan berharap agar negara juga turut memberi 

perhatian kepada sektor-sektor yang berkait rapat dengan  pengeluaran sumber bahan 

makanan dan  menitik beratkan  penglibatan golongan  belia menetap di kampung. 

Rentetan daripada itu pihak kerajaan telah pun menganjurkan program yang 

berkonsepkan pengeluaran sumber makanan bagi menyahut seruan kerajaan agar 

memfokuskan juga sektor-sektor yang berkonsepkan pengeluaran makanan dalam 

usaha mengurangkan pengimportan sumber bahan makanan. 

 

  Berdasarkan  FAMA (2016) menyatakan bahawa negara terpaksa mengimport 

bahan makanan lebih daripada 120 buah negara. Seperti Afrika, Australia, India, 

Thailand dan China. Pada tahun 2014, negara telah mengimport sebanyak RM42.6 

bilion bahan  makanan. Selain itu juga sebanyak RM1.68 bilion telah dibelanjakan 

untuk mengimport bahan makanan mentah seperti daging ayam, daging lembu, 

daging  kerbau dan sebagainya. Negara yang terlibat dengan import daging mentah 

adalah seperti Australia, Amerika Syarikat dan beberapa negara lain lagi. Bagi 

mengurangkan import bahan makanan  mentah, negara  perlu mewujudkan pelbagai 

inisiatif yang bertujuan untuk menarik minat lebih ramai golongan belia untuk 

menceburi sektor-sektor berkaitan  pengeluaran sumber bahan makanan. Dalam  

pada  masa yang sama  mampu  menurunkan  kadar  kebergantungan terhadap bahan 

import yang  menjadi penyebab utama  kepada kenaikan harga barangan di pasaran. 

Selain tidak mengabaikan hal berkaitan keselamatan tanaman makanan. 

 

  Sejak negara beralih kepada sektor perindustrian, pengabaian telah berlaku  

terhadap  keselamatan  tanaman  makanan. Pada tahun 2015 agromakanan seperti 

padi, buah-buahan dan sayur-sayuran serta beberapa lagi tanaman lain turut 

menyumbang  sebanyak  20.1 peratus kepada Keluaran dalam Negara Kasar (KDNK) 

dalam sektor pertanian. Namun  demikian  negara hanya  mampu mengeluarkan 

telur, ayam dan daging khinzir (FAMA, 2016). Rentetan daripada itu kerajaan 

menggesa agar  negara lebih  memfokuskan  kepada  industri  tanaman makanan 

yang  mampu  menjamin  kecukupan  sumber bekalan  makanan pada masa kini dan 

masa hadapan serta mengurangkan kadar pengimportan sumber bahan makanan. 

Dalam pada masa yang sama mampu memperkasa sektor pertanian yang bertujuan  

melahirkan usahawan tani.  

 

  Berkaitan dengan itu dalam pelaporan pelan pembangunan pertanian 

Rancangan  Malaysia Kesepuluh (RMK-10) yang telah dilancarkan pada tahun 2011 

(2011-2015) menyatakan usaha kerajaan memperkasakan sektor pertanian yang 

mampu menjana pendapatan negara dalam usaha melahirkan usahawan tani di 

kalangan golongan belia yang  berpendidikan tinggi terutamanya. Dalam pada masa 

yang  sama mengubah persepsi golongan belia terhadap sektor pertanian (Jabatan 

Pertanian, 2011). Dalam hal ini jelas menampakkan bahawa usaha kerajaan 

menonjolkan  kepelbagaian yang terdapat dalam  sektor pertanian yang  juga meliputi  

bidang perniagaan dan  keusahawanan serta pengeluaran sumber makanan. 

Sehubungan  dengan  itu  banyak program  berunsurkan sektor pertanian yang telah 

dijalankan oleh kerajaan.  

  

Dewasa ini banyak program yang  telah dijalankan oleh kerajaan dalam usaha 

memastikan kemajuan negara seiring dengan negara maju yang lain. Khususnya 

program yang berkaitan penglibatan golongan belia dalam sektor pertanian. Seperti 

yang sedia maklum golongan belia merupakan aset terpenting  negara dalam  

memacu ekonomi negara ke arah yang lebih maju. Dalam pada masa yang sama 

sektor pertanian juga merupakan sektor pertama terpenting diikuti dengan sektor 

perindustrian lanjutan daripada sektor pertanian (Ministry of Agriculture) (MOA, 

2012). Dalam hal ini jelas menonjolkan kepentingan sektor pertanian dalam  menjana 

ekonomi negara dan memacu kepada kemajuan negara amnya serta penduduk 

khasnya. Antara program  tersebut adalah seperti program My Kampung My Future 

(MKMF).  

 

Menurut MOA (2012) kerajaan telah menganjurkan program yang mampu 

menarik lebih minat golongan belia dalam sektor pertanian. Dalam konteks ini 

program tersebut dikenali sebagai My Kampung My Future (MKMF)- Kampungku 

Masa Depan Ku yang bertujuan untuk meningkatkan dan menggalakkan penglibatan 

golongan belia di kawasan luar bandar dalam aktiviti ekonomi yang  mampu  

menjana pendapatan  serta ekonomi negara. Dalam pada masa yang sama mampu 

mengenal pasti kekuatan yang terdapat pada setiap kampung dalam subsektor 

pertanian tertentu malah mampu meningkatkan industri agromakanan yang 

keseluruhan  sumbernya  adalah  hasil daripada sektor pertanian itu sendiri. Selain itu 

penganjuran  program  MKMF  juga adalah disebabkan oleh permintaan mendadak 

terhadap hasil produk pertanian.  

 

Berkaitan  dengan  itu dalam  pelaporan DAN (2011-2020) berikutan kepada 

permintaan hasil produk pertanian yang semakin meningkat secara mendadak telah 

memberi peluang  kepada  kumpulan sasaran dalam  industri agromakanan 

menambah sumber pendapatan. Fokus utama pengeluaran hasil dan produk pertanian 

semestinya yang berkualiti tinggi, berkhasiat dan selamat dimakan bagi memastikan 

ianya mampu bersaing di peringkat global. Menurut Rafiqah dan Aziz (2015) kadar 

kebergantungan  yang  tinggi kepada sumber makanan import memberi impak yang 

sangat besar kepada negara sekira berlakunya krisis makanan dunia. Dalam konteks 

ini kadar kebergantungan wajar dielakkan bagi menjamin status ke arah negara maju. 

Di samping  mampu meningkatkan lagi aliran wang keluar masuk negara.  

 

Negara-negara maju seperti Jepun, Belanda dan Amerika Syarikat telah pun 

mengiktiraf  sektor pertanian setaraf  dengan sektor-sektor besar yang lain. 

Tambahan  lagi sektor pertanian juga mampu menyediakan peluang pekerjaan dan 

memberikan  pulangan yang besar jika ianya diusahakan dengan  baik dan sistematik. 

Dalam hal ini jelas menunjukkan bahawa petani moden juga berupaya menjadi 

jutawan dan mampu menghasilkan produk sendiri yang juga berkualiti tinggi 

(Norhasni, Mohd Ashraff, Mohd  Anuar dan Anzar, 2015). Sektor pertanian 

sebenarnya telah berjaya mencapai taraf tinggi kerana telah  menjadi  penyumbang  

utama kepada ekonomi negara. Dalam  hal ini adalah  berikutan kepada kewujudan 

pelbagai keunikan  di dalamnya dan juga mampu memberi  manfaat yang sangat 

berharga kepada generasi masa kini dan masa hadapan serta  boleh  dijadikan  

sumber pendapatan utama yang lumayan. Atau dengan kata lain mampu  menjana 

pendapatan berimpak tinggi. Meskipun demikian golongan belia yang menceburi 

sektor pertanian juga dianggap istimewa.  

 

Penglibatan  golongan belia dalam  sektor pertanian dianggap istimewa dan 

patut mendapat pujian kerana berjaya berbakti kepada tanah serta berupaya 

mengaplikasikan  teknologi  moden dalam  sektor yang diceburi (Brian dan Peterson, 

2011). Ini  adalah kerana tidak ramai golongan belia yang berminat dan berani untuk 

menceburi sektor pertanian. Sehubungan dengan itu mereka yang telah berjaya 

mengaplikasikan teknologi moden juga bersifat istimewa kerana tidak ramai 

golongan belia yang berminat untuk meneroka sesuatu yang baharu kerana 

beranggapan ianya  menyusahkan dan  membuang masa serta rumit. Malahan  

mereka juga  berpendapat  bahawa  tanah bersifat  kotor dan tidak mempunyai nilai 

komersial yang tinggi. 

 

Menurut Sabri (2009) berpendapat bahawa golongan belia kurang berminat 

menceburi sektor pertanian adalah disebabkan oleh tanggapan mereka bahawa sektor 

ini hanya sesuai dipelopori oleh golongan lanjut usia dan orang kampung sahaja. 

Dalam hal ini mereka lebih selesa dan berminat untuk berniaga dalam keadaan yang 

bersih dan selesa serta sering mengaitkan sektor pertanian dengan kawasan kampung.  

Mereka tidak sedar akan  kepentingan dan kepelbagaian yang terdapat dalam sektor 

pertanian. Dalam hal ini sektor pertanian sebenarnya mampu menjamin keuntungan 

yang berimpak tinggi. Oleh yang demikian golongan belia harus bijak merebut 

peluang  dalam menjana pendapatan berimpak tinggi  melalui program-program yang 

telah dijalankan oleh kerajaan. Ini adalah kerana peningkatan minat boleh juga 

dipengaruhi oleh pendapatan yang berimpak tinggi. Namun setiap program yang 

telah dijalankan perlu melalui proses penilaian dalam usaha menjamin 

keberkesanannya pada masa kini dan masa hadapan serta melakukan proses 

penambahbaikan dari semasa ke semasa.  

 

Dalam usaha memupuk minat golongan belia berkecimpung dalam sektor 

pertanian dan  menjamin  keberkesanan  program,  maka satu kajian telah dijalankan 

dalam usaha menilai keberkesanan pelaksanaan program  MKMF dengan  

menggunakan pendekatan model penilaian KIPP  yang  meliputi empat  dimensi 

penting iaitu konteks, input, proses dan produk. Menurut Stufflebeam, Folely, 

Gephart, Guba, Hammond, Merriman dan Provus (1971) model penilaian KIPP 

berfungsi  dalam  membuat penilaian sama ada semasa, sebelum dan selepas program 

dijalankan. Malah mampu memenuhi kehendak perancangan dan pentadbiran 

program serta memperbaiki maklumat yang dijadikan panduan dalam usaha 

merancang suatu program. Seterusnya membangunkan  kerangka model penilaian 

pelaksanaan program yang boleh dijadikan panduan  dalam  menjamin keberkesanan 

program tersebut. 

 

Walaupun penganjuran program MKMF telah berjalan selama tujuh tahun akan 

tetapi yang  menjadi persoalannya adalah sejauh manakah program ini telah 

mencapai matlamat dan objektif yang  telah ditetapkan oleh pihak MOA dalam  

usaha menarik minat dan perhatian golongan belia untuk menceburi sektor pertanian 

yang  juga mampu meningkatkan pendapatan dan ekonomi negara sekaligus. 

Tambahan  lagi program MKMF  juga berupaya mengurangkan kadar penghijrahan 

dan pengangguran di kalangan golongan belia yang berpendidikan tinggi. Selain itu 



10 

 

faktor kurang berkemahiran turut menyumbang kepada peningkatan kepada hal-hal 

tersebut.  

 

1.3 Pernyataan Masalah 

 

Menurut African Development Bank (2012) berpendapat bahawa golongan belia 

yang kurang berkemahiran menjadi penyebab utama mereka sukar untuk 

mendapatkan suatu pekerjaan. Rentetan daripada itu salah satu usaha murni kerajaan 

dalam menarik minat golongan belia menceburi sektor pertanian adalah dengan 

mewujudkan program  MKMF  yang  berkonsepkan  penjanaan pendapatan melalui 

keusahawanan. Walaubagaimanapun masih belum terdapat kajian yang 

menggalakkan golongan belia menetap di kampung dan dalam masa yang sama 

mampu menjana pendapatan.  

 

Menurut  Norhasni et. al (2015) turut menjelaskan bahawa bagi memastikan 

sektor pertanian mampu menarik minat golongan belia dan dipandang tinggi, 

kerajaan perlu menyediakan pelbagai insentif serta kemudahan yang berkaitan. 

Walaubagaimanapun kajian yang telah dilakukan oleh Harris dan Todaro (1970) 

menyatakan golongan belia beranggapan  tangga gaji di kawasan bandar jauh lebih 

tinggi berbanding di kawasan kampung. Namun demikian masih belum terdapat 

kajian yang mengkaji aspek peningkatan taraf hidup penduduk yang menetap di 

kampung berdasarkan sektor pertanian melalui program MKMF.  

 

Berdasarkan  kajian yang telah dibuat oleh Bezu dan Holden (2014) 

menyatakan  bahawa kurangnya penglibatan golongan  belia dalam sektor pertanian 

adalah berpunca daripada sumber tanah yang agak terhad dan sekatan berkenaan 

penggunaan tanah. Tambahan lagi Azam dan Gubert (2006) pula berpendapat 

golongan belia lebih berminat untuk berhijrah di tempat yang mempunyai sifat 

geografinya hampir sama dengan  perkampungan mereka walaupun berlainan adat  

dan  budaya. Namun begitu kajian  tersebut  tidak pula menekankan pendekatan 

lebih spesifik yang perlu dilakukan oleh pihak kerajaan dalam memupuk minat 

golongan belia menceburi sektor pertanian seperti yang  terkandung dalam program 

MKMF.  

 

Walaubagaimanapun Bezu dan Holden (2015) pula berpendapat punca utama 

penghijrahan golongan belia ke bandar adalah bertujuan  untuk lari daripada masalah 

kemiskinan yang membelenggu  kehidupan  mereka di kampung. Meskipun 

demikian demikian masih belum  terdapat kajian yang menyarankan agar golongan 

belia menyertai program  MKMF anjuran  pihak  MOA yang mampu menjamin hasil 

keuntungan  lumayan yang berimpak tinggi.  Dalam pada masa yang sama 

melakukan penilaian keberkesanan dan pemantauan terhadap program  MKMF. 

 

Sehubungan dengan itu penilaian keberkesanan dan pemantauan dalam suatu 

program adalah  wajar dalam  usaha memastikan kualiti dan impak yang tinggi bagi 

memenuhi keperluan semasa. Namun demikian  menurut Stufflebeam (1971) tujuan 

penilaian dilakukan adalah untuk menentukan kesesuaian persekitaran dalam 

membantu  pencapaian matlamat dan objektif program. Menurut Shafril Izham  

(2016) menyatakan setakat ini masih tiada lagi kajian berkaitan penilaian  program 

MKMF yang meliputi aspek keberkesanan. Oleh yang demikian  kajian ini dilakukan 

untuk melihat penglibatan  golongan belia dalam sektor pertanian melalui program 

MKMF. Dalam pada masa yang sama berupaya menjamin kecukupan sumber 

pengeluaran makanan.  

 

1.4    Objektif Kajian 

 

Kajian ini dijalankan adalah bertujuan untuk melakukan penilaian terhadap 

keberkesanan program MKMF melalui pendekatan model penilaian KIPP dan 

membangunkan  kerangka  model penilaian pelaksanaan program MKMF. Berikut 

adalah objektif yang dibina untuk kajian ini: 

 

1.4.1 Menilai keberkesanan dimensi konteks yang meliputi persekitaran iaitu dari 

sudut kesesuaian objektif dengan tujuan program, pengetahuan dan kemahiran serta 

minat peserta program MKMF. 

 

1.4.2 Menilai keberkesanan dimensi input dari sudut peranan peserta, peralatan, 

kemudahan dan  peruntukan  kewangan serta pencapaian  matlamat dalam program 

MKMF. 

 

1.4.3 Menilai keberkesanan dimensi proses dari sudut strategi pelaksanaan dalam 

mencapai objektif program MKMF. 

 

1.4.4 Menilai keberkesanan dimensi produk dari sudut pencapaian objektif program 

MKMF. 

 

1.4.5 Membangunkan  kerangka  pelaksanaan program bagi program MKMF. 

 

1.5    Persoalan Kajian 

Pengkaji turut mengemukakan beberapa persoalan dalam  menentukan objektif 

kajian tercapai iaitu: 

 

1.5.1 Sejauh manakah keberkesanan dimensi konteks yang meliputi aspek 

persekitaran iaitu kesesuaian objektif dengan tujuan program, pengetahuan dan 

kemahiran  serta minat peserta program MKMF berlandaskan model penilaian KIPP? 

 

1.5.2 Sejauh manakah keberkesanan dimensi input dari sudut peranan peserta, 

peralatan, kemudahan dan peruntukan kewangan serta pencapaian matlamat dalam 

program MKMF berlandaskan model penilaian KIPP? 

 

1.5.3 Sejauh manakah keberkesanan dimensi proses dari sudut strategi pelaksanaan 

dalam mencapai objektif program MKMF berlandaskan model penilaian KIPP? 

 

1.5.4 Sejauh manakah  keberkesanan dimensi produk yang merangkumi 

pencapaian yang diperoleh oleh peserta MKMF berlandaskan model penilaian KIPP? 

 

1.5.5 Apakah kerangka pelaksanaan program yang sesuai dengan program MKMF. 

 

1.6        Kepentingan Kajian 

 

Kajian ini bertujuan untuk  mengenal pasti keberkesanan  program MKMF yang 

telah dijalankan melalui pendekatan model penilaian KIPP yang meliputi dimensi 

konteks, input, proses dan produk serta  membangunkan kerangka pelaksanaan 

program MKMF yang boleh dijadikan panduan dalam memastikan kelancarannya. 

Sehubungan dengan itu hasil dapatan kajian dan  maklumat berkaitan program 

MKMF amat berguna kepada pihak yang berkenaan seperti MOA, Jabatan Pertanian,  

FAMA, Malaysian Agricultural Research and Development Institute (MARDI) dan 

agensi kerajaan serta agensi bukan kerajaan lain yang turut terlibat dalam program 

yang amat bermanfaat ini.  

 

Sehubungan dengan itu banyak program yang telah dianjurkan oleh pihak 

berwajib akan tetapi ianya tidak dikaji selepas program tersebut dijalankan dalam 

usaha mendapatkan  input yang positif dan memberangsangkan. Dalam pada masa 

yang sama proses penambahbaikan perlu dilakukan secara berterusan agar memberi 

impak atau kesan yang lebih positif pada masa hadapan.  

 

Kajian ini juga berupaya mengurangkan  isu pengangguran yang membelenggu 

golongan belia berpendidikan tinggi dan  mampu menurunkan  kadar penghijrahan 

di kalangan golongan belia ke bandar. Selain memajukan kawasan kampung 

berdasarkan  subsektor-subsektor tertentu. Seterusnya  membangunkan  kerangka 

model  penilaian pelaksanaan program yang bersesuaian dengan program MKMF 

dalam usaha  melicinkan  perjalanan  program  tersebut dan agar ianya nampak lebih 

sistematik dan terurus.  

 

Sehubungan dengan itu segala maklumat yang diperoleh daripada hasil dapatan 

kajian ini juga mampu  menonjolkan kepentingan penglibatan golongan belia dalam 

sektor pertanian. Dalam pada masa yang sama sektor pertanian juga mampu menjana 

pendapatan berimpak tinggi. Malah mampu menjamin kecukupan sumber bekalan 

makanan.   

1.7    Kerangka Kajian 

 

Kerangka kajian yang diguna pakai dalam kajian ini adalah berdasarkan model 

penilaian KIPP Stufflebeam (1971) yang mempunyai empat dimensi penting 

meliputi konteks, input, proses dan produk seperti yang terdapat pada Rajah 1.1.  

 

Dimensi pertama yang terdapat dalam model penilaian KIPP adalah penilaian 

konteks yang bertindak mewujudkan keperluan dan objektif yang perlu dicapai 

melalui program MKMF. Setiap program mempunyai keperluan dan objektifnya 

yang  tersendiri. Namun demikian dalam  kajian ini objektif utama program MKMF 

adalah untuk menarik lebih ramai golongan belia melibatkan diri dalam sektor 

pertanian. Dalam pada masa yang sama mampu  menjamin hasil produk dalam 

sektor tersebut dan  meningkatkan pendapatan peserta MKMF dengan hanya 

menetap di kampung serta menjamin kecukupan sumber bekalan makanan. 

 

Dimensi kedua pula meliputi penilaian input yang membolehkan penentuan 

dengan pendekatan yang paling sesuai untuk memenuhi keperluan yang telah 

dikenal pasti. Dalam  konteks ini lebih memfokuskan  kepada kepelbagaian strategi 

dan cara yang digunakan oleh peserta MKMF dalam program MKMF.  

 

Manakala dimensi ketiga pula adalah  penilaian proses yang bertujuan menilai 

pelaksanaan program MKMF. Dalam hal ini fokusnya lebih menjurus kepada 

penilaian yang dilakukan terhadap proses implementasi program MKMF dan 

masalah  dihadapi yang  telah menghalang kelancaran  program MKMF. Dengan 

kata lain perkara yang boleh mengganggu-gugat perjalanan program tersebut. 

Dimensi terakhir adalah penilaian produk yang bertindak menilai hasil program 

MKMF. Dalam hubungan  ini penilaian yang dilakukan adalah  berkaitan pencapaian 

terhadap program MKMF. 

 

Pengkaji cenderung  memilih program MKMF sebagai program penilaian 

adalah disebabkan oleh kerajaan  menggesa penglibatan golongan belia dalam sektor 

pertanian yang mampu menjamin kecukupan  sumber bekalan makanan. Seperti 

sedia maklum  kerajaan telah melabur banyak dalam program MKMF. Maka 

kerajaan berharap program MKMF berupaya memberikan pulangan yang besar 

dalam ekonomi negara. Berkaitan dengan itu penilaian keberkesanan program 

MKMF dinilai berlandaskan model penilaian KIPP. 

 

Model penilaian KIPP dipilih sebagai indikator dalam melakukan proses 

penilaian program MKMF adalah disebabkan oleh kemampuan dalam menyumbang 

kan hasil dapatan yang sesuai dan relevan terhadap program tersebut. Hasil dapatan 

kajian ini juga bertujuan untuk melakukan penambahbaikan secara berterusan 

terhadap  program tersebut. Seiring dengan konsep yang telah diguna pakai dalam  

model penilaian KIPP  berupaya menggambarkan, memperoleh dan memberikan  

maklumat yang berguna dalam  usaha membuat keputusan dan bukannya bertujuan 

untuk menonjolkan kekurangan dalam suatu program yang telah dijalankan.  

Pengkaji  juga turut mementingkan hasil dapatan kajian yang dapat membantu dalam  

membuat keputusan yang rasional dan berkesan tanpa sebarang bias.  

Model penilaian KIPP juga mempunyai keistimewaannya tersendiri yang 

membolehkan pengkaji melakukan kerja penilaian sama ada sebelum, semasa atau 

selepas program dijalankan. Pengkaji juga berhak memilih untuk mengaplikasi 

kesemua dimensi atau pun memilih satu dimensi sahaja. Hasil dapatan juga berupaya 

memudahkan  pengkaji dalam membuat keputusan yang boleh dijadikan panduan 

oleh pihak berkaitan. Pengkaji juga boleh memilih  sama ada program ini  

diteruskan, digubal, diperbaiki atau pun diberhentikan. Model penilaian KIPP lebih 

menekankan aspek pendekatan  penambahbaikan secara berterusan bagi menjamin 

kesinambungan program tersebut pada masa hadapan. 

 

Dalam kajian ini pengkaji menggunakan pendekatan kuantitatif. Pengkaji 

mengguna pakai kaedah  tinjauan iaitu dengan  menggunakan instrumen soal selidik 

dan protokol temu bual. Instrumen soal selidik adalah merupakan data utama. 

Manakala protokol temu bual pula bertindak sebagai data sokongan bagi 

menguatkan hasil dapatan kajian. Setelah  selesai melakukan kerja pengutipan data 

kajian, pengkaji menganalisis data dengan menggunakan perisian SPSS untuk 

mendapatkan data deskriptif dan data inferensi.  Perisian Smart Partial Least Square 

atau Smart-PLS  turut diguna pakai bagi tujuan membangunkan kerangka 

pelaksanaan program MKMF. 

Rajah 1.1. Kerangka Kajian. Diubahsuai dari Finch dan Crunkilton (1989), 

Stufflebeam dan Shinkfield (2007), Azizi (2009), Fatimah (2009), Mohd Nordin 

(2011), Ghazali Yusri (2012) dan Azizi (2015) 

Analisis inferensi 

Analisis deskriptif 

-Frekuensi, peratus, min, sisihan piawai  

Dapatan kajian 

Penambahbaikan secara berterusan              

Kajian tinjauan 

Pembangunan kerangka pelaksanaan program MKMF  

1.7.1   Kerelevanan Pemilihan Model Penilaian KIPP Sebagai Kerangka  

  Kajian 

 

Pengkaji cenderung memilih model penilaian KIPP dalam menjalankan proses 

penilaian program  MKMF adalah kerana ianya amat bersesuaian dalam menilai 

suatu program dan yang paling penting ianya menekankan  konsep penambahbaikan 

secara berterusan Stufflebeam (1970) bagi  menjamin  kesinambungan suatu 

program pada masa hadapan.  

 

Menurut Azizi (2015) beranggapan bahawa kewujudan model penilaian KIPP 

berupaya menyakinkan pihak perancang, pereka bentuk dan pelaksana kurikulum 

berasa lebih yakin apabila melaksanakan suatu kurikulum di sekolah kerana ianya 

menjadi petunjuk arah atau panduan dalam melakukan kerja pelaksanaan dan 

penilaian  kurikulum  yang  lebih berkualiti. Oleh yang demikian jelas menunjukkan 

bahawa model penilaian KIPP  bertindak sebagai pandu  arah kepada suatu program 

yang telah atau pun sedang dijalankan.  

 

Penilaian model pembelajaran yang berlandaskan model penilaian KIPP 

menjadi penyumbang kepada peningkatan pengetahuan dan kemahiran. Sehubungan 

dengan itu peningkatan kepada kedua-dua elemen tersebut adalah berpunca daripada 

pengalaman dan penggunaan teknologi (Tiantong dan Tongchin, 2013). Dengan 

demikian menunjukkan kepentingan pengetahuan dan kemahiran dalam peningkatan 

model pembelajaran juga boleh dinilai melalui model penilaian KIPP. 

 

Berkaitan kenyataan Azizi, Jamaluddin, Shahrin dan Noordin (2010) 

berpendapat model penilaian KIPP lebih menjurus kepada aspek pengumpulan 

maklumat yang bertujuan  untuk membuat suatu  keputusan yang berkaitan dengan 

kajian. Oleh yang demikian maklumat yang telah diperoleh bertindak sebagai 

panduan dalam  usaha memantapkan program tersebut pada peringkat perancangan, 

penyusunan dan  pelaksanaan serta penghasilan. Maka hasil kajian yang diperoleh 

jelas menunjukkan bahawa sama ada ingin meneruskan, memperbaiki, menambah 

atau pun memberhentikan sahaja program tersebut.  

 

Berdasarkan pendapat Alias, Norhayati, Tajularipin dan Aminuddin (2012) 

pula menyatakan bahawa  pemilihan  model  penilaian KIPP amat bersesuaian dalam 

usaha membuat penilaian kursus separa perubatan. Ini adalah kerana ianya 

mempunyai kesemua komponen penting dalam penilaian kurikulum atau pun 

program. Dalam  pada  masa yang sama dapat membantu pihak kementerian dan 

stakeholder untuk membuat keputusan. Keputusan boleh dibuat sama ada kurikulum 

yang sedia ada diteruskan, dipinda atau diganti dengan kurikulum yang baharu dan 

yang lebih menepati kehendak pihak kementerian dan negara. Maka jelas  

menonjolkan  bahawa  tujuan utama model penilaian KIPP adalah bertujuan 

membuat sebarang keputusan yang rasional untuk suatu program.  

 

1.8 Batasan Kajian 

 

Berdasarkan  Kenneth, Rebecca dan Eunice (2012) menyatakan persampelan rawak 

mudah digunakan apabila populasi bersifat heterogenus yang menjadikan sampel 

tersebut paling sesuai dijadikan sampel sasaran. Berkaitan dengan itu pengkaji 

menggunakan  persampelan  rawak  mudah yang hanya memfokuskan tujuh buah 

negeri terlibat secara langsung dalam program MKMF. Antara negeri yang terlibat 

dalam kajian ini adalah seperti negeri Kedah, Perak, Negeri Sembilan, Pahang, 

Terengganu, Sabah dan Sarawak. Jumlah keseluruhan negeri yang terlibat dengan 

program MKMF adalah  sebanyak 11 buah negeri. Berkaitan dengan itu syarat  

utama untuk tahun penglibatan dalam kajian ini adalah lima tahun dan ke atas.  

 

Kajian ini hanya melibatkan para peserta MKMF dalam melakukan proses 

penilaian program MKMF.  Namun demikian  kajian ini tidak langsung melibatkan 

pihak penganjur utama mahu pun pihak penganjur bersama. Hal ini adalah 

disebabkan oleh pengkaji ingin mengetahui sejauh mana persepsi peserta MKMF 

dan  keberkesanan  program  yang telah disertai. Seterusnya pengkaji 

membangunkan kerangka pelaksanaan program MKMF yang bersesuaian untuk 

memastikan  kelancaran  program tersebut agar ianya nampak lebih sistematik dan 

kemas serta melakukan proses penambahbaikan secara berterusan. 

 

1.9 Definisi Operasional 

 

Istilah-istilah yang diguna pakai dalam  kajian ini didefinisikan dengan jelas dan 

teliti adalah seperti di bawah: 

 

1.9.1   Program My Kampung My Future 

 

Program anjuran pihak MOA dan agensi-agensi lain bermula pada tahun 2012 yang 

berkonsepkan sektor pertanian dan bidang keusahawanan sekaligus. Malahan turut 

melibatkan sektor penternakan, sektor perikanan, industri pemprosesan makanan dan 

IKS yang juga berada dalam lingkungan sektor pertanian. Matlamat utama program 

ini adalah untuk menarik minat golongan  belia luar bandar menceburi sektor 

pertanian khasnya dalam usaha menonjolkan keunikan  dan  kepelbagaian  sektor-

sektor tersebut kepada umum. Dalam  pada masa yang  sama turut menjamin 

kecukupan sumber bekalan makanan  dan  mengurangkan  kadar pengangguran serta 

penghijrahan di kalangan belia ke bandar. 

 

1.9.2   Penilaian Program  

 

Penilaian program yang diguna pakai dalam kajian  ini adalah model penilaian KIPP 

hasil idea Stufflebeam 1971 yang meliputi empat dimensi utama iaitu konteks, input, 

proses dan produk. Menurut Gay (1985) aspek penilaian merupakan suatu proses 

yang sistematik semasa proses mengumpul dan menganalisis data dalam usaha  

memastikan  pencapaian suatu objektif. Penilaian yang sistematik kebiasaannya 

dipengaruhi oleh maklumat yang boleh dipercayai dalam membuat sebarang 

keputusan.  

 

1.9.3   Model Penilaian KIPP  

 

Model penilaian KIPP  telah direka oleh Danial L. Stufflebeam pada tahun 1970 

terdiri daripada empat dimensi iaitu K (Konteks), I (Input), P (Proses), P (Produk). 

Model penilaian ini sering digunakan untuk melakukan proses penilaian sama ada 

sebelum, semasa atau pun selepas suatu program dijalankan. Pengkaji juga boleh  

memilih hanya satu dimensi sahaja atau pun menggunakan kesemua dimensi semasa 

melakukan proses penilaian program. Model penilaian ini amat menitik beratkan 

proses penambahbaikan secara berterusan terhadap suatu program (Stufflebeam, 

1970). 

 

1.9.4   Dimensi Konteks 

 

Penilaian konteks adalah merupakan keperluan awal yang terkandung dalam suatu 

program atau  aktiviti yang lebih memfokuskan  persekitaran  yang  sedang dan telah 

dihadapi. Penilaian dalam dimensi ini meliputi isu, masalah dan limitasi dalam 

menjalankan program. Antara tujuan penilaian dimensi konteks adalah mengukur 

dan menterjemah serta mengesahkan hal berkaitan perjalanan dalam suatu program 

serta mampu menentukan keberjayaan atau kegagalan dalam suatu program 

(Stufflebeam, 1971). 

 

1.9.5   Dimensi Input 

 

Penilaian input merupakan kebolehan suatu sistem dalam usaha mengendalikan 

program atau aktiviti yang berpandukan sumber dan strateginya yang tersendiri. 

Dimensi input juga digunakan oleh pengkaji dalam melakukan tindakan awal 

bertujuan meningkatkan strategi dengan melakukan penyusunan semula bagi 

keputusan  yang telah wujud. Penilaian  input bertujuan mengubah strategi yang ada 

kepada yang lebih baik serta mampu memenuhi perancangan prosedur dan 

perbelanjaan. Dalam  pada masa yang sama mampu  menentukan  tahap penggunaan 

yang lebih positif untuk mencapai suatu kejayaan (Stufflebeam, 1970). 

1.9.6   Dimensi Proses 

 

Penilaian proses pula merupakan pengurusan dalam suatu program. Pengkaji perlu 

melakukan proses pengendalian dan penyemakan setiap perancangan agar proses 

penilaian dapat dijalankan dengan lebih berkesan dan efisien. Antara tujuan  

penilaian dimensi proses adalah untuk mengetahui perjalanan dalam suatu program 

agar  mencapai matlamat dan objektif yang positif serta membanggakan 

(Stufflebeam, 1971). 

 

1.9.7   Dimensi Produk 

 

Penilaian produk juga dikenali sebagai penilaian hasil yang bertujuan untuk 

menghubungkan aspek  matlamat dengan dimensi konteks, input dan proses dengan 

keberhasilan suatu program. Pada kebiasaannya tahap keberjayaan dalam suatu 

program boleh diukur dengan perubahan yang telah berlaku (Stufflebam, 1970). 

 

1.9.8    Keberkesanan Program  

 

Keberkesanan program dalam kajian ini merujuk kepada kemampuan pihak 

berkaitan  menarik minat lebih ramai golongan belia melibatkan diri dalam sektor 

pertanian dan mampu  memberikan kesan yang mendalam dan positif  kepada 

peserta program MKMF dalam sektor pertanian yang meliputi pelbagai aspek 

termasuk mampu  mencapai  matlamat dan objektif program MKMF. 

1.9.9      Penambahbaikan Program  

 

Penambahbaikan program dalam kajian ini menjelaskan proses ke arah kebaikan 

secara berterusan yang menjanjikan impak yang positif dan memberangsangkan 

dalam menarik lebih ramai golongan belia menceburi sektor pertanian dan bidang 

keusahawanan sekaligus. Proses penambahbaikan juga boleh disulami dengan 

pemantauan secara berkala dalam usaha memastikan kelicinan dan kelangsungan 

perjalanan suatu program.  

 

1.10    Rumusan 

 

Dalam usaha memastikan program MKMF memenuhi matlamat dan objektifnya, 

maka proses penilaian  program  harus dijalankan  agar dapat menilai keberkesanan 

program MKMF. Sehubungan dengan itu proses penambahbaikan secara berterusan 

perlu dilakukan demi menjamin kesinambungan program yang sangat bermanfaat ini 

pada masa hadapan. Seterusnya pembangunan kerangka pelaksanaan program 

MKMF  juga wajar dibangunkan sebagai panduan bagi menjamin kelicinan dan 

kelangsungannya. Selain mampu menjamin kecukupan sumber bekalan makanan.  

 

 

 

 

 

 

 




